
Берілген мақалада білім беру мазмұнындағы маңызды компонент болып табылатын – бағалаудың  

тарихы сипатталған. Қазақстан Республикасындағы білім беру мазмұнының жаңаруы бағалау жүйесіндегі 

түбегейлі өзгерістермен тікелей байланысты болғандықтан, бұл мәселе өзекті мәселелердің қатарына еніп 

отыр. Авторлар «баға» және «бағалау» ұғымдарының анықтамаларына талдау жасай келе, түрлі 

зерттеушілердің пікірлеріне жүгінеді. Критериалды бағалауды енгізу алғышарттарын талдау мақсатында 

дәстүрлі бағалау жүйесінің артықшылықтары мен кемшіліктерін қарастырады. Мақала барысында 

бесұпайлық бағалау жүйесінің кемшіліктері сараланып, әрқайсысына жеке сараптама жасалады. Зерттеудің 

қорытындысы ретінде түрлі зерттеушілердің бағалау жүйесін модернизациялауға байланысты пікірлері 

келтіріліп, түйін ретінде критериалды бағалау моделін енгізудің қажеттілігін растайды. 

Түйін сөздер: баға, бағалау, бағалаудың тарихы, бесұпайлық бағалау, критериалды бағалау 

 

 
Педагогикалық ғылым дамуының барлық кезеңдерінде мониторинг және бағалау білім 

беру үдерісінің қажетті бөлігі болып табылады.  Мектептегі білім беру тарихында осы маңызды 

санаттар пайда болған сәттен бастап, білім беруді дамытудың заманауи кезеңіне тән, мектептің 

мониторингі мен оқушылардың жетістіктерін бағалау тәсілдерін жетілдіруге және өзгертуге 

бірнеше рет әрекеттер жасалды. 

Оқушылардың білімдерін бағалау жүйесі Германияда XVI-XVII ғасырлардағы иезуит 

мектептерінде пайда болды және біртіндеп үш ұпайлықтан бесұпайлық бағаға дейін өзгерді. 

Ресейде ұпайлық бағалау XVI ғасырда пайда болғанымен, тек 1846 жылы ғана бес ұпайлық шкала 

ресми түрде енгізілді. 1861 жылы алғаш рет мектептегі білімнің сынағы мен бағасы сынға 

ұшыраған К.Д. Ушинскийдің мақаласы жарық көрді. Ол цифр түріндегі ұпайларды білім 

алушылардың мінез-құлық пен табысына қатысты жазбаша ескертулермен ауыстыруды ұсынды 

[1; 152 ]. Оқушылардың білімін бағалау құндылығына қатысты қазақ даласындағы идеялар бірінші 

кезекте ұлы ағартушы, қазақ мектебінің іргетасын қалаушы Ы.Алтынсариннің еңбектерінде 

қаралған болатын. Ол: «Шәкірттің ойлау қабілетіне еркіндік беріп, шектемей, жетелеп, 

адастырмай бақылап, керек кезінде жолын көрсетіп отыру дұрыс» деген болатын [2; 25]. Қазақ 

даласының мектептеріндегі бағалау орыс мектептерінің үлгісіне сәйкес ұйымдастырылып келгені 

белгілі. 1918 жылы Ресейдің мектептерін реформалау кезеңінде «Білім туралы Халық 

Комиссариаты» «Белгілерді жою туралы» резолюцияны қабылдады және «белгілеусіз» 

(безотметочный) білім беру кезеңі басталды. 

Бұл кезең ұзақ уақыт бойы пайдаланылмаған және қазіргі уақытта өзектілігін 

жоғарылатқан «өзін-өзі басқару» (басқарудың негізгі түрі), «оқушылардың жетістігі», 

«оқушылардың жетістіктерін есепке алу» сияқты маңызды тұжырымдамалардың пайда болуы мен 

жұмыс істеуімен сипатталады. Осы кезеңде пайдаланылған бақылау-бағалау жұмыстарының 

түрлері мен құралдары бүгінгі күнде өзектілігін жоғалтқан жоқ. Бұл тестер, оқылған тақырып 

бойынша оқушылармен сұхбаттар, ауызша және жазбаша есептер, оқушылардың оқылған 

кітаптары мен мақалалары бойынша есептері, оқушының өзіндік таңдауы бойынша жасаған 

жұмыстары, өзін-өзі бақылау және рефлексия функциясын атқаратын жұмыс күнделіктерін жазу. 

Бағалаудың бұл түрінің оң аспектілеріне қарамастан, бағасыз оқу өте тез арада оның әлсіз 

жақтарын байқатты: білім сапасының жалпы төмендеуі, оқыту деңгейі және тәртіптілік; жеке 

тұлғаны зерттеуге кереғар мектеп ұжымын зерттеу. Көптеген қоғамдық білім бөлімдері 

бақылаудың әртүрлі нысандарын қайта енгізуге мәжбүр болды. Сондықтан  саяси құжаттармен 

бекітілген (1931 жылы КСРО ХКК және Екі жақты бақылау жөніндегі орталық партия (б) 

комитеттің, 1935 ж.) ауызша бағалаудың міндетті түрде қолданылуына әкеліп соқтырған бағалау 

жүйесін қайта құру басталды («өте нашар», «нашар», «қанағаттанарлық», «жақсы», «өте жақсы»), 

ал 1944 жылдан бастап КССР барлық мектептерінде оқушылардың білімін бағалау үшін сандық 

бес ұпайлық жүйе енгізілді (1944 жылғы 10 қаңтардағы РСФСР ХКК қарары).  

Бұдан байқайтынымыз, барлық жағымды жақтарын ескергеннің өзінде, баға белгісінсіз 

кезеңнің тұрақтамауының негізгі себебі – түбегейлі педагогикалық зерттеулер мен әдіснаманың 

енгізілмеуінен болды. Дегенмен, бағалау үдерістеріндегі өзгерістер бұл саладағы зерттеулерге 

бастама болды деп айтуға да болады. Орыс психологы Б.Г. Ананьевтің «Педагогикалық баға 

психологиясы» еңбегінде 1934 жылы ғалым бағаны маңызды ынталандырушы стимулятор құрал 

ретінде қарап, «аффективті-ерік аясына әсер ететін, табыс және қателесу эмоциясын бастан кешіру 

арқылы шағымдар мен ниеттер, іс-шаралар мен қатынастар  қалыптастыруға жол ашады» деп 

санайды және сондай-ақ бағдарлау құралы ретінде – оқушының ойлау әрекетіне әсер етіп, 

«оқушының бұл жұмыстың үдерісін түсінуіне және сол арқылы өз білімін түсінуіне жол ашады» 

деген [3;131]. 

Жылдар бойы жүргізілген зерттеулер барысында бақылау-бағалау жүйесінің негізгі 

сипаттамалары анықталды: 1) осы жүйеге енгізілген негізгі ұғымдарды түсіндіруді қамтамасыз 

етеді; 2) бақылау-бағалау жүйесiнiң жүйе құраушы компоненті елдің дамуындағы кезеңіне сәйкес 

мектепте білім берудің мақсаттары мен міндеттері қалыптастырылады; 3) бақылау-бағалау 

қызметiнiң функциялары белгiленедi; 4) бастауыш мектепте бірінші сыныпта бағасыз білім беру 

сақталып, төрт баллдық жүйеге көшу жүзеге асырылды; 5) бақылау-бағалау қызметі деңгейлеп 

саралауды ескере отырып жүргізіледі. 

Кеңес заманындағы оқулықтар мен бағдарламаларда ұлттардың өзіне тән ерекшеліктері 

ескерілмей, оқыту мен тәрбие үрдісі орталықтан басқарылды. Соның нәтижесінде ұлттық сана мен 

мәдени құндылықтарға нұқсан келтірілді, өз ана тілін ұмытқан ұрпақ пайда болды. Бүгінде оның 

орнын толтыру оңай шаруа емес. Сондықтан да жаңа заман ұстазы халық педагогикасының озық 

тәжірибелерін оқып үйреніп, осы заман талаптарына жауап бере алатын ғылыми педагогикалық 

негіздерді жете меңгеруі тиіс. Қазір Қазақстан Республикасында әлемдік білім беру кеңістігіне ену 

мақсатында білім реформалары жүзеге асырылуда, жаңа білімдік стандарттар қабылдануда. 

Бұл мәселе бойынша Қазақстанда көптеген педагог ғалымдар зерттеу жұмыстарын 

жүргізіп, олардың нәтижелерін оқу тәрбие процесінде енгізуде. Атап айтар болсақ, Ж.Қараев 

оқушыларды бағалау барысында ынталандырушы көзқарастың қалыптасқанын жөн көреді. 

М.Жанпейісованың модульдік оқыту технологиясы да оқушыларды бағалауда жаңа ізденістер мен 

көзқарастарды енгізудің қажеттігін көрсетті. Бағалау үдерісінің өзі өзгеше қабылданатын болды. 

Бұрын сабақ үстіндегі бағалау тек мұғалімнің сабақ қорытындысы бойынша оқушының сабақ 

бойынша жұмысының нәтижесі ретінде қабылданса, бүгінде бағалау сабақ барысында үнемі 

үзіліссіз жүріп отыратын үдеріс. Яғни, мұғалімнің әрбір әрекеті, пікірі, ойы білім 

қалыптастырушы сипатқа ие және бағалау ретінде қабылданады. Бұл жөнінде британдық педагог, 

академик Робин Александер де өзінің «Мәдениет және педагогика» атты еңбегінде айтып кеткен 

болатын. Оның айтуынша: «Сыныпта бағалау тек қана техникалық тәсіл емес. Мұғалімдер 

жазбаша немесе ауызша түрде баға қою жолымен бағалайды. Олар қолданатын кез келген нысан 

артында тек қана объективті немесе жеткіліксіз дәрежеде объективті нормалар мен стандарттар 

ғана емес, сондай-ақ баланың дамуы, оқуы және уәжі туралы түсінік, сонымен қатар өзін-өзі 

бағалау, қабілеттілік және күш-жігер сияқты ұғымдарға қатысты құндылықтар жатады» деген [4; 

540].   

Бақылау-бағалау қызметіндегі ең маңызды санаттар - бақылау, баға және бағалау 

ұғымдары. Көптеген зерттеушілер бақылауды кемшіліктерді, білімдегі кемістіктерді және 

қателерді анықтау мақсатында пайдаланылатын әрекет ретінде қарастырады және зерттейді. 

Бақылау-бағалау қызметімен байланысты зерттеулерді талдау нәтижесінде «баға» фундаментальді 

түсінігі осы қызметтің әр түрлі аспектілері тұрғысынан түсіндіріледі және жиі үдеріс ретінде 

қаралады (кесте 1). 

Кесте 1- «Баға» және «бағалау» ұғымдарының әртүрлі психологиялық, педагогикалық және 

әдістемелік әдебиеттердегі анықтамалары 

Көзі Ұғым анықтамасы 

Е.И.Перовский, 1960 Баға – оқушының  бағдарламаның осы мәселелеріне қатысты не 

білетіні және осы мәселе бойынша оқытудың берілген кезеңінде  не 

білуі керек арасындағы қарым-қатынастың көрінісі.. Баға - бұл 

бағалау үдерісінің нәтижесі. Баға - үдеріс және нәтиже. 

Л.М.Фридман, 1983 Баға – бақылаудың нәтижесі, оқушының тексерілетін әрекеттері 

нәтижесінің  осы әрекеттердің тексерілетін параметрлеріне сәйкестік 

дәрежесін білдіреді. 

Бағалау – оқушылардың оқу іс-әрекетін салыстыру: а)осы оқушының 

өткен әрекеттерімен; б) басқа оқушылардың ұқсас әрекеттерімен; в) 

осы әрекеттердің белгіленген нормасымен (үлгісімен) 

Ш.А. Амонашвили, 1984 

А.В. Хуторский, 2001 

Н.Л.Стефанова, 2008 

Н.С. Подходова, 2014 

Баға - бұл үдеріс, адам жүзеге асыратын бағалау әрекеті (қызметі) 

  

В.М.Полонский, 2001 Баға – қалыптасқан білім, білік,  дағдылардың бұрыннан 

жоспарланған ББД-ға сәйкестік дәрежесін анықтаудың жүйелі үдерісі. 

Ол сапалық, сандық, жеке пікірді қамтуы мүмкін. 

Г.Ю.Ксензова, 2002 Баға – нақты  нәтижелерді жоспарланған мақсаттармен салыстыруға 

болатын үдеріс. 

А.Ю.Коджаспиров, 

Г.М.Коджаспирова, 2005 

Баға - оқушының қызметі  немесе әрекеті нәтижесін немесе түгелдей 

әрекетті алдын-ала белгіленген эталонмен салыстыру үдерісі 

Ә.Мұханбетжанова  

Б.Молдағалиев  

О.Ерниязов, 2005ж 

Баға – оқуға ынталандырудың, оң мотивацияның, тұлғаға әсер етудің 

мұғалім қолындағы құралы. 

 

Т.И.Шамова, 2007 Баға - мұғалімнің оқушы бағдарлама бойынша қалыптастыратын 

білім, білік, дағдыларының деңгейін бағалау шешімі, шартты белгі –

ұпай түрінде ұсынуы. 

Бағалау - іс-әрекеттің барысы мен нәтижесін белгіленген эталонмен 

салыстыру үдерісі 

В.И.Загвязинский, 2008 Баға - жасалынған жұмыс сапасы туралы, оқушылардың жетістіктері 

мен кемшіліктері туралы қорытынды; кемшіліктер жоюға мүмкіндік 

беретін және конструктивті бөлім болуы керек.. 

Н.Ф.Ефремова, 2012 Баға (бағалау) - жетістіктерді анықтау үдерісі немесе көрсетілген 

критерийлерге немесе талаптарға қатысты нормативтік көрсеткіштер. 

А.З.Тұрсынбаев, 2015 Бағалау - оқыту нәтижесін анықтау үшін қолданылатын тәсіл, 

оқушының берілген тақырыпты меңгерудегі кемшіліктерін жоюда, 

оның үлгерімінің нәтижелі болуына ықпал ететін фактор. 

К.С.Абдиев, 2015 Білімді бағалау - бұл бұрыннан жоспарланған білім мен дағдылардың 

сәйкестігін анықтау процесі. Құндылық туралы пікірлер мұғаліммен 

ауызша және жазбаша түрде ресімделуі мүмкін (қанағаттанарлық, 

жақсы, өте жақсы). Әр бағаланған шешім белгілі бір белгіге сәйкес 

келеді. 

Баға (балл түріндегі белгі) - оқушының оқу процесінің сандық 

сипаттамасын ғана көрсетеді. 

 

Байқап отырғанымыздай, кейбір зерттеушілер баға ұғымын  нәтиже (Л.М.Фридман) және 

үдеріс пен нәтиженің бірлігі (Е.И. Перовский) ретінде түсіндіреді; ал кейбір ғалымдар осы ұғымды 

түсіндіруде үдерісті де, нәтижені де көрсетпейді (В.И. Загвязинский, Т.И. Шамова) (1-кесте). 

 Баға ұғымы «бағалау» ұғымымен тығыз байланысты. Бұл терминді түсіндіретін 

зерттеушілер бағаны нәтиже ретінде қарастырып, баға мен бағалаудың ұғымдарын ажыратады. 

Бұл жағдайда бағалау – оқушы әрекетін нормамен, эталонмен салыстыру, сәйкестендіру, анықтау 

(1-кесте). Ш.А. Амонашвили, Ғ.К. Кожаспирова, Ә.Мұханбетжанова, Б.Молдағалиев, О.Ерниязов, 

Г.Х. Ксенозова, Н.Л. Стефанова, В. Полонский, А.В.Хуторская тәрізді зерттеушілер «баға» және 

«бағалау» деген терминдерді теңдестіреді. Берілген кестеден 2008 жылдан бастап баға және 

бағалау анықтамасының мәні мен мағынасына өзгерістер ене бастағанын байқаймыз. Яғни, 

зерттеушілер бағалауға бұрынғыдай белгілі бір салыстыру әрекеттерінен гөрі межелеген мақсатқа 

жетуде оқушының бойында конструктивті пікір арқылы белгілі бір құндылықтарды 

қалыптастыруға бағытталған үдеріс ретінде қарайтыны байқалады.  

Қазақстанда 2016-2017 оқу жылынан бастап енгізілген критериалды бағалаудың жаңа 

моделіне сәйкес, бағалау оқытушының, оқушының және бағалаушының, соның ішінде өзін өзі 

бағалаушының білім беру және оқытудың кері байланысы және модификациясын жүзеге 

асыратын ақпаратты қамтамасыз ету қызметіне жатады. Бұл анықтама Халықаралық 

Бакалавриаттың шеңберінде қабылданған бағалау сипаттамасымен сәйкес келеді [5; 12]. 

Зерттеулерді талдау нәтижесінде мектептегі білім берудегі бақылау-бағалау қызметін 

дамытудың қазіргі үрдістері мынадай бағыттар бойынша сипатталатынын байқадық: 

1) баға белгісін бағаның басқа формасымен ауыстыру мүмкіндігін іздестіру;  

2) бастауыш мектепте баға белгісінсіз білім беруге көшу; 

3) бес баллдық шкаланы он немесе он екі баллдық шкала бойынша ауыстыру; 

4) мектеп оқушылары арасында мақсатты белгілеу, өзін-өзі бақылау, өзін-өзі бағалауды 

қалыптастыру; 

5) оқушы жетістіктерін өткен нәтижелерімен салыстыруға бағдарлану;  

6) оқушыларды бағалауға ашық талаптар қою және критериалды бағалауға көшу. 

Білім беру реформасының нәтижесінде критериалды бағалауға өтудің алғышарттарын 

зерттеу барысында бесұпайлық бағалау жүйесінің неліктен өзектілігін жоғалтқанына мән беруді 

жөн көрдік. Отандық зерттеушілер Ж.Қараев, М.Жанпейісова, Қ.Жанпейісова, М.Жадрина, 

Ж.Қобдикова, Н.Хмель, А.Сейтешов, Г.Уманов, Т.Сабыров, Н.Оразақынова, Г.Жайтапова және 

ресейлік ғалімдар Ш.А. Амонашвили, С.И. Архангельский, В.П. Беспалько, Т.С. Горбунова, 

З.Ж. Жанабаев, М.В. Калужская, М.В. Карнаухова, А.А. Каспаржак, А.В. Кочергин, 

Э.А. Красновский, А.А. Кузнецов, В.П. Мизинцев, О.А. Митина, Б.А. Мукушев, Ю.В. Науменко, 

А.А. Пинский, В.В. Усанов, М.А. Чошанов, Воронов В.В. және басқалардың зерттеулері бойынша 

бесұпайлық бағалау жүйесіндегі негізгі кемшіліктер анықталған. Егер жекелеп қарастырар болсақ, 

мына жағдайларға көңіл аударуға болады: 

Бағаның объективсіздігі. Барлық зерттеушілер бұл кемшіліктерді атап өтеді. Алайда, ол 

бағалау жүйесімен емес, бағалау процедурасымен байланысты. Мектепте мұғалімнің субъективті 

пікіріне сүйенетін оқу жетістіктерін сараптамалық бағалау қабылданған кезде, бұл кемшіліктер кез 

келген бағалау жүйесінің ажырамас белгісі болады.  

Дифференциалдау мүмкіндігінің төмендігі. Қалыптасқан тәжірибеге сәйкес, бес балдық 

жүйеде "бірліктерді"өте сирек пайдалануға байланысты, қолданыста төрт балдық жүйенің пайда 

болуына алып келді. В. И. Звонников және М. Б. Челышкова "бес баллдық шкала" терминінен 

мүлдем бас тартады, оны "төрт баллдық"деп атайды. Білім деңгейін нақты белгілеу мүмкін 

еместігі мұғалімдердің "бес минуспен", "төрт плюспен"сияқты негізгі белгілерден туындайтын 

қосымша белгілерді пайдалануына әкеледі [6, 54 б]. 

Жүйенің кемшіліктерді тізбелеуге бағытталуы. Алдыңғы қатарлы педагогтар баға 

белгісін сынға алатын маңызды себеп – ол ең маңызды педагогикалық құрал ретінде жазалау 

идеологиясын жүзеге асыратындығы. Стандартты бесбаллдық бағалау жүйесінде барлық назарды 

жетістіктерге емес, қателерді бекітуге шоғырландыратын бағаны кеміту идеясы іске асырылады. 

Бұл жөнінде өз еңбектерінде Ж.Қараев жазып кеткен болатын [7; 6]. 

Бағаның ақпараттық құндылығының төмендігі. Сапалы, мазмұндық бағадан белгіге өту 

ақпаратты қайтымсыз жоғалтумен бірге жүреді. "Балл бағалау объектісін, яғни алынған 

материалды жасырады және ол бойынша сапалы талдаусыз оқушының үлгерімі туралы айтуға 

болмайды" [8; 56]. 

Қорытынды бағаны шығарудың айқын ережесінің жоқтығы. Бұл кемшілік көптеген 

қақтығыстарға әкеледі, өйткені бір жағдайда мұғалімдер, оқушылар және ата-аналардың пікірлері 

әртүрлі болуы мүмкін. Осылайша, оқушы тоқсан ішінде 3, 4, 5 және 5 бағаларын алса, қорытынды 

бестікке үміттенуі мүмкін. Мұғалім осы есеп бойынша басқа пікірді ұстана алады. Мұндай 

жағдайларды түсіндіретін жағдайдың жетіспеуі мұғалімді өз пікіріне сүйене отырып, баға қоюға 

мәжбүрлейді. 

Кез келген бағаның бірдей салмағы. Қабылданған практикаға сәйкес және шағын жауап 

үшін қойылған баға және бақылау жұмысы үшін қойылған баға журналда бірдей түрде 

көрсетіледі: бір цифр. Мұғалімдер мен оқушылар қорытынды бағаны есептеу кезінде 

орташаландыру операциясына жиі жүгінеді,бұл барлық белгілердің салмағын теңестіреді. 

Дегенмен мәні бағалардың мағыналық салмағы айқын бөлек болады. 

Шкаланың жоғарыдан шектелуі. Бесұпайлық жүйеде ең жоғары белгі "өте жақсы" болып 

табылады. Стандартты шкаланың көмегімен пән бойынша ерекше жетістіктерді бағалау мүмкін 

еместігін, сондай-ақ осының салдарынан туындаған жақсы және дарынды оқушыларды теңестіру 

жағдайларын да зерттеушілер де атап өтті. 

Сондай-ақ зерттеушілер бесұпайлық бағалаудың айтарлықтай сирек немесе мүлдем 

ескерілмейтің кемшіліктерін де атап өткен. Бұл: 

– нашар бағалардың жүгі, себебі олар қорытынды белгіге қатты әсер етіп, оны кейде 

қайтымсыз төмендетеді;  

- ең соңғы сәтте қорытынды белгіні "бұзу" мүмкіндігін білдіретін оқушы жетістіктерінің 

"сақтандыруының" болмауы; 

- нәтижені ғана емес, сонымен қатар күш-жігерді есепке алу жүйесінің болмауы; 

- сабақты босатқан оқушының оқу жетістігін бағалаудың түсініксіздігі; 

- белгілерді бекіту жүйесінің архаикалығы. "Осы жүйенің әлсіз буыны тексеру нәтижелерін 

есепке алу керек, ал олар қажетті дәрежеде көрнекі емес: жеке оқушының немесе сынып 

ұжымының оқу динамикасын анықтау үшін сынып журналдарын зерттеу жалпы алғанда өте көп 

еңбекті қажет ететін процесс болып табылады" [9; 103]. 

Бұл кемшіліктер біздің еліміздегі бағалау жүйесін реформалау үшін қажетті және 

жеткілікті себеп болды. 

Қорыта айтқанда, бағалаудың бес ұпайлық және критериалды жүйесінің жұмыс негіздерін 

талдай отырып бағалау жүйесінің сипатына әсер ететін төрт негізгі факторды анықтауға мүмкіндік 

аламыз: бағалаудың қолданылу саласы, мұғалім мен оқушы арасындағы қарым-қатынас, 

оқушының оқылатын пәнге қатынасы және оқу процесін басқарудың қажетті құралдарының 

болуы. Осы бағыт бойынша ғалымдардың еңбектерін талдаудан біз бағалаудың жаңа моделі баға 

белгісінсіз бағалау (қалыптастырушы бағалау) мен критерийлерге негізделген бесұпайлық 

бағалауды (жиынтық бағалау) біріктіруі оң нәтиже беруі тиіс деген қорытындыға келдік. С.И. 

Архангельский былай дейді: "оқу қызметінің балдық градациясы – бұл мектептегі оқу-тәрбие 

үрдісінің ағымдағы нәтижелерін бағалаудың әбден қалыптасқан және жеткілікті пәрменді жүйесі. 

Фундаменталды белгілердің ранжирлеу деңгейін нақты сипаттау оқушы оқуының объективті 

көрсеткіші мен олардың өз саласындағы мұғалімдер, мамандар беретін субъективті баллдық 

бағасы арасындағы функционалдық байланыстарды іздеу үшін заңды негіз бола алады " [10; 8]. 

Мұндай қорытындыға М.В. Карнаухова сияқты бағалау жүйесінің белді зерттеушісі де келеді: 

"...дидактикалық бақылаудың дәстүрлі отандық моделін жүзеге асыру бойынша көптеген 

эксперименттер оның ішкі резервтері бар екенін және оңтайландыру үшін әбден қол жетімді 

екенін көрсетті" [9; 103].  

Бағалау және бақылау жүйесі шеңберінде жүргізілген зерттеулер бағалаудың бесұпайлық 

жүйесінің кемшіліктерін жою, бағалаудың критериалды жүйесін енгізу жолымен жүргізілуі тиіс 

деген қорытынды жасауға мүмкіндік береді. Бағалау үрдісін қайта қараудың өзектілігі білім 

берудің заманауи міндеттерімен, білім берудің деңгейін хапықаралық стандарттарды және білім 

берудің сапасына қойылатын талаптарды ескере отырып жоғарылату, білім берудің нәтижелерінің 

шынайы болуын қамтамасыздау және елден тыс жерлерде қазақстандық мектептердің 

түлектерінің бәсекелестікке қабілетті болуы мақсатында бағаға және оқушының оқу жетістіктерін 

бағалауға қойылатын бірыңғай талаптарды жасау қажеттілігімен анықталады. 

В данной статье рассматривается история оценивания, как важного компонента содержания 

образования. Обновления в содержании образования в Республике Казахстан напрямую связаны с 

изменениями в системе оценивания. Целью статьи является выявление предпосылок для перехода из 

пятибального оценивания на критериальное оценивание. Для этого авторами сделан анализ трактовок 

определений «оценивание» и «оценка» в различных педагогических и психологических исследованиях 

ученых, выделены некоторые основные недостатки пятибальной системы оценивания и даны подробные 

пояснения. В заключении рассмотрены рекомендации различных исследователей по модернизации системы 

пятибального оценивания и сделаны выводы об оправданности перехода к модели критериального 

оценивания.    

Ключевые слова: оценка, оценивание, история оценивания, пятибальное оценивание, критериальное 

оценивание 

This article discusses the history of assessment as an important component of the content of education. 

Updates in the content of education in the Republic of Kazakhstan are directly related to changes in the assessment 

system. The article analyzes the interpretation of the definitions "assessment" and "mark" in various pedagogical 

and psychological studies of scientists. The advantages and disadvantages of the traditional assessment system are 

considered while investigating the prerequisites for the introduction of criteria-based assessment. The authors 

highlight some of the main shortcomings of this system of assessment and give detailed explanations. In conclusion, 

the recommendations of various researchers on the modernization of the five-point assessment system are given. 

Conclusions are made on the necessity of transition to the model of criteria-based assessment. 

Key words: mark, assessment, history of assessment, five-point system of assessment, criterial assessment 

